
Hırâm etse ne dem ol perçem-i müşgîn ile eyler

Nesîm-i gülşen-i firdevs-vârî anber-efşânî



Şitâb ettikçe gerd-i râhıdır ol ebr-i âteş kim

Şerâr-ı berk-ı dûzah-şu'ledir her katre bârânı



Kader kudret şehinşâhâ zafer yâver Hudâvendâ

Ayâ pîraye-i evreng-i iclâl-i cihânbânî



Sen ol şâhenşehe pür-cûd u himmetsin ki kıldın hep

Ferîh ü mükrim envâ'-ı ni'amla zîr-i destânî



Zamânında hüner kadri bilindi geçti ol dem kim

Hemân yeksân idi âlemde dânâyî vü nâ-dânî



Rüsûm-ı lutf u cûdun kalmamıştı nâmı dillerde

Bihamdi'llâh ki ihyâ eyledin âyîn-i ihsânı



Muhassıl her cihetle bir yegâne şâh-ı zî-şânsın

Ki mislin görmemiştir taht-ı âlî baht-ı Osmân-î



Dil ü tab'ı yine pür-neş'e kıldı feyz-i evsâfın

Aceb mi eylesem bu demde şevkıyle gazel-hânî



Ne efsûnkârdır ol şîvekârın çeşm-i fettânı

Eder yek nazarda berbâd hem dinî hem îmânı



Bulaşmaz gamzenin çâpüklüğünden kana dâmânı

Zemîn ü çerhi tutsa cûşiş-i hûn-ı şehîdânî

